
ՈՐՈՇՈՒՄ
 24 դեկտեմբերի 2014 թվականի №479Ա
ք.Երևան
«ՖԵՆՀԱԼ» ՍԱՀՄԱՆԱՓԱԿ ՊԱՏԱՍԽԱՆԱՏՎՈՒԹՅԱՄԲ ԸՆԿԵՐՈՒԹՅԱՆ «ԿԱՍԿԱԴ» ՓՈՔՐ ՀԻԴՐՈԷԼԵԿՏՐԱԿԱՅԱՆԻ ԿԱՌՈՒՑՄԱՆ №0433 ԼԻՑԵՆԶԻԱՅԻ ԳՈՐԾՈՂՈՒԹՅԱՆ ԺԱՄԿԵՏԸ ԵՐԿԱՐԱՁԳԵԼՈՒ ՀԱՅՏԸ ՄԵՐԺԵԼՈՒ ՄԱՍԻՆ 

Հաշվի առնելով՝ 

ա) որ «ՖԵՆՀԱԼ» սահմանափակ պատասխանատվությամբ ընկերությունը (այսուհետ՝ Ընկերություն) 2014 թվականի սեպտեմբերի 16-ին դիմել է Հայաստանի Հանրապետության հանրային ծառայությունները կարգավորող հանձնաժողով (այսուհետ՝ Հանձնաժողով)՝ 2011 թվականի հոկտեմբերի 26-ի №497Ա որոշմամբ Ընկերությանը տրամադրված «ԿԱՍԿԱԴ» փոքր հիդրոէլեկտրակայանի կառուցման №0433 լիցենզիայի (այսուհետ՝ №433 լիցենզիա) գործողության ժամկետը երկարաձգելու հայտով՝ միաժամանակ խնդրելով չկիրառել ֆինանսական տույժ,
բ) որ Հանձնաժողովը 2014 թվականի հոկտեմբերի 2-ի №ՌՆ/2.2-21/605-14 գրությամբ դիմել է Հայաստանի Հանրապետության կառավարության աշխատակազմ՝ շահագրգիռ պետական մարմինների կողմից «ՖԵՆՀԱԼ» փոքր հիդրոէլեկտրակայանի կառուցման ժամկետի երկարաձգման հարցի նպատակահարմարության վերաբերյալ դիրքորոշում ներկայացնելու խնդրանքով,
գ) Հայաստանի Հանրապետության կառավարության աշխատակազմի ղեկավարի 2014 թվականի դեկտեմբերի 2-ի N02/24.3/20251-14 գրությունը,
դ) ի կատարումն Հայաստանի Հանրապետության վարչապետի 2014 թվականի հոկտեմբերի 30-ի՝ փոքր հիդրոէլեկտրակայանի կառուցման նպատակահարմարության քննարկման վերաբերյալ №02/24.8/18137-14 հանձնարարականի՝ Հայաստանի Հանրապետության բնապահպանության նախարարի ներկայացրած դիրքորոշումը, ըստ որի՝ Հայաստանի Հանրապետության կառավարության 2014 թվականի սեպտեմբերի 18-ի «Արարատյան, Հրազդանի և Ախուրյանի ավազանային կառավարման տարածքներում սակավաջրության և երաշտի մասին» №1111Ն որոշման համաձայն՝ Ախուրյանի ավազանում գոյություն ունեցող ջրօգտագործողների ջրօգտագործման թույլտվություններում կատարվելու են ջրօգտագործման ծավալների և (կամ) ռեժիմների սահմանափակումներ և չափավորումներ, ինչով պայմանավորված վերանայվելու են նաև «Անի» բաց բաժնետիրական, «Լայթէկո», «ԷՐՍՏԵԴ» և «ՖԵՆՀԱԼ» սահմանափակ պատասխանատվությամբ ընկերություններին տրամադրված ջրօգտագործման թույլտվությունները, 
ե) որ համաձայն Հանձնաժողովի 2013 թվականի նոյեմբերի 1-ի №374Ն որոշմամբ հաստատված էներգետիկայի բնագավառում գործունեության լիցենզավորման կարգի (այսուհետ՝ Կարգ) 34-րդ կետի 1-ին և 4-րդ ենթակետերի՝ Հանձնաժողովը լիցենզիայի գործողության ժամկետի (ժամանակահատվածի) երկարաձգման հայտը մերժում է, եթե հայտատուի ներկայացրած փաստաթղթերը չեն համապատասխանում օրենքների կամ այլ իրավական ակտերի պահանջներին, ինչպես նաև լիցենզիան ստանալուց հետո անցած ժամանակաընթացքում փոփոխվել են լիցենզավորման պայմանները,
զ) որ համաձայն Կարգի №3 հավելվածի՝ երաշխիքների ներկայացման կարգի 7-րդ կետի 2-րդ ենթակետի՝ հանձնաժողովը որոշում է ընդունում երաշխիքն ամբողջությամբ Հայաստանի Հանրապետության պետական բյուջե փոխանցելու մասին, եթե մերժել է լիցենզավորված անձի՝ լիցենզիայով սահմանված կառուցման ժամանակահատվածը երկարաձգելու հայտը, իսկ ըստ 11-րդ կետի՝ լիցենզավորված անձի ներկայացրած երաշխիքը Կարգով սահմանված դեպքերում Հայաստանի Հանրապետության պետական բյուջե չի փոխանցվում, եթե նրա կողմից լիցենզիայի պայմանների չկատարումը կամ ոչ պատշաճ կատարումը հետևանք է արտակարգ և անկանխելի դեպքերի ու հանգամանքների, որոնք ստեղծվել են նրա կամքից անկախ, ներառյալ (սակայն չսահմանափակվելով դրանցով) բնական աղետները, բնության ուժերի արտասովոր ուժեղ դրսևորումները, ինչպես, օրինակ, ջրհեղեղները, երկրաշարժերը, փոթորիկները, պտտահողմերը, ինչպես նաև սաբոտաժային գործողություններ, ահաբեկչություններ, պատերազմներ, ապստամբություններ, հասարակական անկարգություններ, գործադուլներ, որոնք խոչընդոտում են նրա գործունեությանը կամ հանգեցնում նրանց ստանձնած ցանկացած պարտավորության կատարման ձգձգման կամ դադարեցման՝ հակառակ նրանց գործադրված ջանքերի՝ խուսափելու, թուլացնելու կամ վերացնելու այդ ուժերի ազդեցությունը,

է) որ հայտը չի համապատասխանում Հայաստանի Հանրապետության կառավարության 2014 թվականի սեպտեմբերի 18-ի «Արարատյան, Հրազդանի և Ախուրյանի ավազանային կառավարման տարածքներում սակավաջրության և երաշտի մասին» №1111Ն որոշմանը,
ը) որ Հայաստանի Հանրապետության կառավարության 2014 թվականի սեպտեմբերի 18-ի №1111Ն որոշման հիման վրա Հայաստանի Հանրապետության բնապահպանության նախարարության կողմից Ընկերությանը տրամադրված ջրօգտագործման թույլտվությունում ջրօգտագործման ծավալների և (կամ) ռեժիմների կրճատման սահմանափակումների և չափավորումների կատարումը և դրա արդյունքում ջրօգտագործման թույլտվության վերանայումը՝ հաշվի առնելով ջրաքանակների վերաբաշխման խնդիրը, Ընկերության համար առաջացնում են իր կամքից անկախ արտակարգ և անկանխելի իրավիճակ՝ ֆորս մաժոր, որի պարագայում երաշխիքի գումարը ենթակա չէ պետական բյուջե փոխանցման, և 

հիմք ընդունելով «Էներգետիկայի մասին» Հայաստանի Հանրապետության օրենքի 5-րդ հոդվածի 2-րդ կետը և Հանձնաժողովի 2013 թվականի նոյեմբերի 1-ի «Էներգետիկայի բնագավառում գործունեության լիցենզավորման կարգը հաստատելու և մի շարք որոշումներ ուժը կորցրած ճանաչելու մասին» №374Ն որոշումը՝ Հայաստանի Հանրապետության հանրային ծառայությունները կարգավորող հանձնաժողովը որոշում է. 

1. Մերժել №0433 լիցենզիայի գործողության ժամկետը երկարաձգելու վերաբերյալ Ընկերության 2014 թվականի սեպտեմբերի 16-ին ներկայացրած հայտը և չտրամադրել էլեկտրական էներգիայի (հզորության) արտադրության լիցենզիա: 
2. «ԻՆԵԿՈԲԱՆԿ» փակ բաժնետիրական ընկերությանն ազատել 2011 թվականի հուլիսի 13-ի №1873 գրությամբ ներկայացված №EA11/00149 բանկային երաշխիքի համաձայն «ՖԵՆՀԱԼ» փոքր հիդրոէլեկտրակայանի կառուցման համար Հայաստանի Հանրապետության հանրային ծառայությունները կարգավորող հանձնաժողովի նկատմամբ ստանձնած տասնմեկ միլիոն հարյուր հազար դրամ երաշխիքային պարտավորությունից:
3. Ընկերությանը՝ ընդունել ի գիտություն, որ իրավասու է սույն որոշումն ուժի մեջ մտնելու պահից երկամսյա ժամկետում այն բողոքարկել Հանձնաժողով կամ Հայաստանի Հանրապետության վարչական դատարան:
4. Սույն որոշումն ուժի մեջ է մտնում ստորագրման պահից։

